
Enformaziuns y Comunicaziuns

Mëns de mà: Le mëns de mà è mëns de Santa Maria. En jöbia al 1. de mà saràl porchël ales 
7:30 da doman la mëssa te dlijia, y spo da sëra, ales 20:30, la prozesciun con na funziun ete 
dal Ciüch. 

Proveder: En vëndres ai 2 de mà dales 12:50 ennant i vëgnel porté la Santa Comegnun 
ai amarês.

San Florian: En domëgna ai 4 de mà èl San Florian. Desco vigne ann saràl la prozesciun ia 
Curt, co pëia da dlijia demez ales 8:30. Ia Curt saràl spo la prozesciun encër la taela y spo 
Santa Mëssa deboriada con la comunité d’La Pli. Dô mëssa pëia la prozesciun ca zoruch. Chi 
co ne sciafia nia da roé ia Curt, à la poscibilité da jì a mëssa la domëgna sëra.

Referat: Le Consëi de Cöra de Badia enviëia a en referat con signor Sepl Granruaz, dal titul 
”Fraidité - Al è pićé da ne fà nia, mâ con la vertora che ara ne va nia da fà deplü”, en vëndres 
ai 2 de mà ales 20:30, tla Ćiasa J.B. Runcher a Badia.

Pelegrinaje: En jöbia ai 8 de mà vëgnel tignì le pelegrinaje dles patrones de Puster ala dlijia da 
Tasten. An s’encunta ales 14:00 al’entrada da Tasten, dan la Pensiun Panorama. Enformaziuns 
y prenotaziuns ćina ai 5 de mà pa Rosa al 0474/501172 o 339/7306011. 

Sontada: En lönesc ai 28 d’aorì ales 8 da sëra èl tal salf dla Raiffeisen d’Al Plan la reuniun 
generala dal Sport Club Mareo (seziun palê y seziun tennis). Düć è bel enviês.

Prejentaziun: En dédôlönesc ai 29 d’aorì ales 17:00 vëgnel prejenté te salf dal Istitut Ladin ta 
San Martin le liber por mituns ”I musiconć de Brema” de Silvia Costabiei y Carlo Esposito.

Patrones: La Uniun dles Patrones de Mareo organisëia ai 6 de mà na spazierada ala descorida 
dles erbes de medejina (Kräuterwanderung) da Ćiastelbadia a Lothen, con Gottfried 
Hochgruber. An s’encunta ales 13:00 a Ćiastelbadia. Enformaziuns y prenotaziuns ćina ai 4 
de mà pa Agata al nr. 338/7704094.

Referat: En jöbia ai 8 de mà ales 20:00 èl te Ćiasa de Palsa a San Martin en referat con la 
doturia de medejina interna y angiologia Cristina Tomasi, dal titul ”Iadelà dla dieta paleo. 
Ćiodi èl pa emportant da mangé sann y le zucher slet? Co podunse pa cumpré ete aladô, 
cujiné dërt y vire sann?”

Dal Vangelo dô San Jan, 20, 19 - 31
26Otedé dedô ea sü discepui endô abinês adöm, y Tomesc ea 
laprò. Enlò è gnü Gejù - les portes ea stlütes pro - è jü amesa ëi 
ete y à dit: Pêsc a os! 27Spo ti àl dit a Tomesc: Tën ca to dëit - tlò 
è mies mans! Tën ca töa man y mëtela te mio piet, y no ester 
descherdont, mo cherdont! 28Tomesc ti à respognü: Mio Signur 
y mio Dio! 29Gejù ti à dit: Deache te m’as odü, crëieste. Beâć è 
chi co ne vëiga nia y crëi empò. 30Ćiamò trec d’atri sëgns, co n’è 
nia scrić sö te cösc liber, èl sté Gejù co à fat dan dai edli de sü 
discepui. Parora dal Signur. - Lalt a té, Gejù Crist!

Tën ca töa man y mëtela te mio piet

Ći nes dij pa la Parora da encö?

”I crëii mâ ći che i vëighi!” - ”Con cösc Dio n’ài nia fat 
de bones esperionzes!” - ”Te dlijia ne vai nia plü, al è 
bën inće d’atres poscibilitês da encunté Chël Bel Dio!”
Cöstes è dötes afermaziun desco Tomêsc. Porsones 
desco ël ne mör mai fora. Aldédancö argomentëieres 
mefo atramonter. Ares sont delujiun por la dlijia, ares 
se dejidrëia en Dio co toli demez le dolur, empede co 
l’afronté, ares argomentëia con la rajun. Tomêsc ea 
enlaôta bindebò su con söa idea: önn co dubitâ cuntra 
diesc co cherdea. Aldédancö pöl gonot che al sii 10 co 
dubitëia cuntra önn co crëi. Gejù fej, ći che al à fat döta 
söa vita: al se crüzia de chël su. Desco le bun famëi co 
va a chirì la biescia pordüda, i vàl adencuntra a chël 
co dubitëia. Vignönn è emportant por ël, vignönn 
dess podëi crëie t’en dagnì con Chël Bel Dio. Tai edli 
dai manager dl’economia è cösta na sleta investiziun.  
Endere pàiera la mëia. (Christina Brunner)

Mà è

de 
Santa
Maria

AODANZES: Döt le bun, sanité y benedisciun a
Paul Trebo * 27.04.1927 - Pire Rindler *29.04.1920

y a düć chi co à santennom y complësc i agn cöst’edema.




